
LANDU 

 

GEURE GORPUTZ-ALDAKETAK 

Zalantzarik gabe, haur-hezkuntzako etapan eta beste etapa guztietan, ikasleek ikusi eta bizi 
egingo dute nola aldatzen diren beren gorputzak. Batzuek harritu eta guzti egiten dira txikitako 
argazkiak ikusten dituztenean: beren gorputza, aurpegia, ilea eta abar ikusten dutenean. 
Gorputza geure bilgarria da, baina uneoro aldatuz doa, eta ez bakarrik kanpotik, barrutik ere bai.   

  

HELBURUA  

● Identifikatzea eta baloratzea pertsonen zer desberdintasun fisikok egiten gaituzten 
paregabe. 

● Ulertzea zer inportantea den gorputz- eta pertsona-aniztasuna.  

● Errespetuz eta elkarrizketarako jarrera irekiaz lan egitea.   

● Jarrera enpatikoa agertzea. 

 

GARAPENA 

Jarduera honi ekin aurretik, komeni da   ariketa egitea, giro lasaia lortzeko eta ikasleak 
ohitu daitezen era horretako jardueretara. 

Nork bere garapena, aldaketa fisikoak eta desberdintasunak ulertzeko, funtsezkoa da haurrak 
konturatzea zelan aldatu diren jaio direnetik. Hori lantzeko, ikasle guztiei eskatuko diegu nork 
bere familiarekin hitz egiteko eta argazki batzuk aukeratzeko, erakusten dutenak zenbat urte 
duten. Bost urterekin lantzen badugu jarduera, bada, argazki bat edo bi aukeratu dezakete 
bizitzako urteko; horrenbestez,  10 bat argazki ekar dezakete, guztira. Inportantea da familiek 
jakitea argazki horiekin lan egin behar dugula ikasgelan, eta beharbada hondatuko direla; hori 
dela eta, argazkien kopiak ekar ditzakete, jatorrizkoak galdu nahi ez badituzte.  

Material hori guztia klasean daukagunean, ikasleak hiruko taldeetan antolatu ditzakegu, modu 
parte hartzailean lan egiteko, nahiz eta nork bere lana egin beharko duen. Koloreko kartoi mehe 
bana emango diegu, bakoitzak aukeratu duena; bestela, etxetik ekar dezakete gehien gustatzen 
zaien kolorekoa. Lan-mahai horietan, punta borobileko artaziak egongo dira, baita barrako kola 
eta errotuladoreak ere, nork bere gorputzaren collagea egin dezan. Horretarako, esan ahal diegu 
tarte bat uzteko goialdean, izenburua jartzeko, eta kartoi mehearen beste zati guztia ataletan 
banatzeko: zenbat urte, hainbat atal: 5 urte badira, bost atal. Hala, argazkiak jarriko dituzte 
dagokien urteko atalean, desberdintasunak ikusteko. Argazkiak itsatsi ahala, marrazkiak egin 
ditzakete haien inguruan, edo hitzen bat, edota nahi duten marrazkia.  

Amaitzen dutenean, eskatuko diegu ikasgelako mahai baten gainean uzteko lanak. Gero, 
goizero, batzartu, eta collage guztiak aurkeztu ahal izango ditugu; hala, ikasleen adinerako, ez 
da oso dinamika luzea egingo. Era berean, hainbat saio hartu ahal ditugu collageak lantzeko.  



EAEko Hezkuntza Sistemarako II. Hezkidetza Plana, berdintasunaren eta tratu onaren bidean (2019-2023).  

BERDINTASUNEZKO HEZKUNTZA AFEKTIBO ETA SEXUALA. HAUR HEZKUNTZA 

 

 

Aurkezpen honetan, ikasle jakin batek azalduko du zer argazki jarri duen, non zegoen eta nola 
ikusi duen zelan aldatu den bere gorputza jaio zenetik gaurko eguna arte. Amaitzen duenean, 
klaseko beste ikasleek galderaren bat egin diezaiokete argazkiei buruz. Adibidez: 

● Zenbat urterekin hasi zinen oinez? 
● Zer gertatzen zitzaizun argazki honetan? 
● Zergatik zenbiltzan barreka argazki honetan? 
● Non zeunden? 

Irakasle modura, galdera zehatzagoak ere egin ahal dizkiegu. Adibidez: 

● Zer alde dago jaiotzako argazkitik urtebeteko argazkira? Horrela, ikasleek aipatzen ez 
badute, esan ahal diegu ezen, urtebetean, oinez hasi zirela edo lehenengo hortzak irten 
zaizkiela, dagoeneko zeozer mastika dezaketela, eta abar. 

● Zer egiten duzu orain ez zenekiena egiten bi urte zenituenean? Erantzun hauek aurki 
ditzakegu: bakarrik janztea, bakarrik jatea, hobeto hitz egitea.  

Azken finean, jarduera honekin, ikasleei ikustarazi nahi zaie zer aldaketa izan dituen gorputzak 
urteetan zehar eta zer autonomia lortu dugun.  

IRAUPENA 

Jarduerak ez du iraupen zehatz bat. Hainbat saiotan egin dezakegu. 

BALIABIDEAK 

Gure collage-albuma eraikitzeko materialak: argazkiak, kartoi meheak, kolak, errotuladoreak, 
punta borobileko artaziak, eta abar.  

GEHIAGO SAKONTZEKO: 

● Guztiok. Ikasgelan sexu heziketa lantzeko eskuliburua. Bertan baliabide gehiago 
agertzen dira.    
https://es.scribd.com/document/433680534/Sexu-heziketa 

● Hezkuntza Afektibo Sexuala Haur Hezkuntzan. Hezkuntza eta Zientzia Kontseilaritza. 

Andaluziako Junta.  

http://www.juntadeandalucia.es/iam/catalogo/doc/iam/1999/82_guia_profesorado.p

df 

● Hezkuntza afektibo sexuala 3 urtetik 6 urtera bitarteko Haur Hezkuntzarako. 

HARIMAGUADA taldea. Kanarietako Gobernua 

http://www.gobiernodecanarias.org/educacion/dts/publicaciones_ceus/pdf/Educacio

nAfectivoSexual_infantil3-6%20anos.pdf  

● Lehen haurtzaroko hezkuntza sexuala. Haur hezkuntzako guraso eta irakasleentzako 

gida. Hezkuntza, Kultura eta Kirol Ministerioa. 

https://sede.educacion.gob.es/publiventa/la-educacion-sexual-de-la-primera-infancia-

guia-para-madres-padres-y-profesorado-de-educacion-infantil/educacion/11476  

